
			Introduction

			Meet Vince and Vina. Dalawang nilikha na magkaibang-magkaiba ang mundo. Si Vince, isang design artist, samantalang si Vina naman ay isang Guest Relations Officer -- GRO in short. Alam naman natin dito sa Pinas ang connotation pag sinabing GRO ka. Parang nahihilera na rin ito sa hostess, call girl or pick-up girl or whatever. Bottom line, same-same lang katulad ni Julia Roberts sa pelikulang Pretty Woman.. Gets mo na? And there goes the analogy between our two main characters. Isang good boy at isang mapaglarong babae. Two worlds apart, ika nga... pero dahil sa mapaglarong tadhana, nagkatagpo, nagkakilala -- at naging malapit sa isa’t isa.

			WAIIITT!!! Let’s be honest -- iba ang kultura ng mga Pilipino. Unfair as it may be, ‘yung nangyari sa pelikulang Pretty Woman -- malabong magkatotoo dito sa atin, diba?

			Tulad na lang ng sit’wasyon nina Vince at Vina. Like in Pretty Woman, two worlds apart sila, but in a twist of fate, nagkaroon nang special relationship albeit unconventional. Hindi sila lovers pero hindi naman sila friends lang. Mahal nila ang isa’t-isa -- pero ang nakakapagtaka, hanggang doon lang... hindi nagle-level up ang relasyon nila. 

			Nakakaintriga, ‘no... parang ang labo? Well, tulad ng nasabi ko... unconventional ‘yung relationship nila -- kumplikado, ika nga. So, palagay ninyo... forever hanggang friends-zone na lang ba sila o p’wedeng lumagpas pa doon? What’s holding them back? And if ever, willing ba sila to take their relationship to the next level or are they better off as friends na lang talaga? You be the judge! Follow ninyo ang nakakakilig... nakakatawa... at kahanga-hangang relasyon nina Vince at Vina.

			      Can love really conquer it all?

			ABMeneses

		


		
			1  
TL Ako Sa ’Yo

			* * * * * * * *

			“Today is the first day 
of the rest of my life”

			* * * * * * * *

			Laking gulat ni Vince nang biglang humilig sa kanya ang babaing kalapit sa jeep.

			“Haaiiss! Ano ba ‘to?” galit na nasambit niya. Sa harapan sila nakaupo at tulog na tulog ang babae.

			Gusto sana niyang iiwas ang balikat. Pero nag-aalala siya na baka bumagok ang ulo ng babae. Panay ang tulak niya sa ulo nito, pero panay ang balik nito sa kanya.

			“Haaay, naku... pabayaan mo na ‘yan, iho,” hirit ng driver, “puyat lang ‘yan. Madalas kong naisasakay ‘yan at laging nakakatulog sa daan. Hayaan mo na... kawawa naman. Hindi ka naman naiistorbo, diba?”

			“Ho? Ah, e... hindi naman,” sagot ni Vince.

			“Saan ka ba bababa?” tanong ng driver.

			“Uh, diretso po ako sa Project 7... sa dulo ng Bansalangin Street.”

			“Ganon naman pala. Sige na, pagtiisan mo na ‘yan. Sa may Tanguile ‘yan bababa, makalampas lang ng simbahan. Mauuna pa sa iyo. Gigisingin na lang natin kapag malapit na doon.”

			Naiilang si Vince sa sit’wasyon. Kung saan-saan niya nahahawakan ang babae dahil sa pag-alalay dito. Kung minsan ay halos nakayapos na ito sa kanya.

			Sumagot si Vince, “Haaaiis! E, baka mamaya n’yan akalain nito tina-tsansingan ko siya, e siya yung dikit ng dikit sa akin!”

			“Ha! Ha! Ha! Naku, h’wag kang mag-alala... kung saka-sakali, ako na ang magpapaliwanag sa kanya,” sagot ng driver. “Alalayan mo lang at baka maumpog ‘yan. Pagtiisan mo na... tutal... maganda naman s’ya.”

			“Ngek! At ginawa pa akong baby sitter!” hinaing ni Vince.

			Pasimpleng sinulyapan ni Vince ang babae sa rear view mirror ng jeep.

			“Mmmm... tama naman si Manong... maganda nga itong chick... makinis at mamula-mula ang kutis! Artistahin ang dating! Tsk! Tsk! Tsk! Ano kayang trabaho nito at tutulog-tulog sa daan?”

			Pasimpleng inuri nito ang suot na damit.

			“Naka mini-skirt at fitting na damit? Ha! Ha! Ha! GRO o hostess? Pero, disenteng tingnan -- hindi bastusin. Pati ang make-up -- okay lang... tama lang. Uhmmm... siguro, call center agent?”

			Tiningnan niya muli ang mukha nito at pinigurahan.

			“Mmmmm... parang may kahawig? Isip, isip,sip! Mmmmm... sino bang kahawig nito? Wait... parang ang dating n’ya... Koreana. Aigooo! Lumalabas na naman ang pagkahilig ko sa Koreanovela! Pero, wait, wait... seryoso, talagang kahawig s’ya nung paborito kong artistang Koreana. Sino ba yun? Si Suzy Bae ba, Park Shin Hye... o si Son Ye Jin? O, baka naman si Song Hye Kyu? Si Moon Chae Woon... Han Ga In... o yung bidang babae sa Love in the Moonlight... si Kim Yoo Jung? Aigooo! Sino nga ba... sino nga ba?”

			Matagal-tagal din itong nag-isip. Pinagkukumpara ang mukha ng babae sa mga nabanggit.

			“Heheheh! Para akong judge ng beauty contest. Namimili kung sino ang panalo. Ummmm... -- ahah! Okay, nakuha ko na! Nakuha ko na kung sino ang kamukha nitong babae. Pumikit pa ito at nag-imagine na emcee siya sa isang beauty contest.

			“The envelope, please!”

			“And the winner is...”

			“TAN-TARA-DAN-TANTAN!!!”

			“... Son- Ye-Jin!!!”

			“Ha! Ha! Ha!” hindi na rin napigilan ni Vince na matawa sa sarili niyang kalokohan. Tiningnan muli nito ang katabi, “(Giggle!) Pwede, pwede!”

			Hindi niya alam ay napapansin siya ng driver, “Haay, naku! Ano bang kamalasan meron ‘tong gabing ito? Tutulog-tulog na nga ‘tong babae... tapos, mukhang kulang pa sa turnilyo itong lalake! Aba’y kanina pa salita ng salita -- wala namang kausap. Tapos, ngayon e, tawa ng tawa ng wala namang dahilan!”

			* * * * * * * * * *

			Mahaba-haba na ang nilalakbay ng jeep nang maalimpungatan ang babae.

			“Ngorrkk...! Uhm... ahh... ahh... sori, sori po!” wika nito nang mapansing nakahilig siya kay Vince, at inilayo ang ulo nito.

			“P-Pasens’ya na po. Hi! Hi! Hi! Nakatulog lang po ako!”

			“O-Okay lang!” sagot ni Vince sabay naisip, “Haaay! Buti naman at nagising! Nangangalay na rin ang balikat ko. Wheew! Thank you, Lord!”

			Pero maya-maya lang ay muli na namang nakatulog ang babae at humilig na naman sa kanya.

			“Haiiissss! Ano ba yan?!!!” inis na nasambit ni Vince.

			“Ha! Ha! Ha!” hindi napigilan ng driver ang matawa.

			* * * * * * * * * *

			Parating na ang jeep sa Project 7 nang muling magising ang babae.

			“Haallpps! Uhuh... Sori, sori ulit! P-Pasens’ya na po... nakatulog na naman ako!”

			“Tamang-tama, Ineng at nagising ka na... malapit na tayo sa bababaan mo!” wika ng driver.

			“Ganon po ba? S-Salamat, Manong!” sagot ng babae sabay pinunasan ang tumulong laway sa bibig niya.

			Naramdaman nitong nakatingin sa kanya si Vince.

			“N-Naku... sori po, sori po,” dispensa nito, “m-mukhang natuluan ko pa kayo... ng laway... (yaikks!!!)”

			“Haaaissss!” halos mangalisag ang balahibo ni Vince. Kaya pala nanlalamig ang pakiramdam niya sa may balikat niya.

			“S-So-Sori, Sir,” muling pagdidispensa ng babae, “hindi ko po talaga sinasadya!”

			Sinubukan nitong punasan ng mga kamay ang laway pero inawat siya ni Vince.

			“Yikes... h’wag na, h’wag na!” diring-diring pigil niya. “Okay na... pabayaan mo na ako! (Ahiiii!)”

			Magpupumilit pa sana ang babae nang sumigaw ang driver.

			“O, Tanguile na, Tanguile na! Bababa ka na dito, Ineng!”

			“Ayyy, Oo nga! Para, Manong... para!”

			Bago ito bumaba ay muli na naman itong nagdispensa kay Vince.

			“Sir, Sori talaga! Babawi na lang ako sa inyo sa susunod!” pahabol nito bago umarangkada ang jeep.

			“Sheesh!” iring-iri nasabi ni Vince. “Kadiriiii! At hindi pa raw niya sinasadya? E, paano pa... kung sinadya niya?!!! Ahiiii, at balak pang magkasabay kami ulit!”

			“Ha! Ha! Ha!” malutong na natawa ang driver na lalong ikinainis ni Vince.

			“Haaiisss!”

			* * * * * * * * * *

			Diring-diri si Vince sa sarili pagkababa ng jeep. Napasulyap ito sa may balikat,

			“Ahiiiiiiiii! Hanggang ngayon, nayu-yucky pa rin ako tuwing naiisip ko yung.... ngiiiii!!! Grabe ‘yung babaeng ‘yun... maganda nga -- tulo laway naman! Baka mam’ya may virus ‘yun... o kaya may nakakahawang terminal na sakit! Itapon ko na lang kaya itong polo ko? Pero, sayang... mahal pa naman ang bili ko dito. Pakuluan ko kaya?”

			Kulang na lang na magtatalon ito sa galit.

			“Tapos, sabi pa nung girl... babawi na lang daw siya... kapag nagkasabay kami ulit! At may balak pang magkasabay ulit kami! AYOKO, AYOKO, AYOOKKOOO!!! Kung magkakasabay pa kami noon -- ihahagis ko... itutulak ko palabas sa jeep ‘yun! Ahiiiii! Ipagdasal n’yang h’wag kaming magkakasabay -- kung hindi sorry na lang s’ya!!!”

You Again? Not Again!

			“Ngiiiiiii!” dismayadong nasambit ni Vince nang namukhaan ang katabi pagkasakay sa jeep.

			“Oh no, si Miss TL (tulo laway) -- buhay pa!”

			Mahigit dalawang linggo na ang nakakalipas mula ng insidente at medyo nakalimutan na niya ito. Pero, heto na naman... kasabay na naman niya ang babae.

			Iginala nito ang mga mata sa loob ng jeep. Nag-aasang baka may malipatan. Pero punong-puno ang jeep. Katunayan ay may mga nakasabit pa.

			“Haaaiiissss! Ano bang kamalasan ‘to at nakasabay ko na naman s’ya -- at kalapit ko pa ulit! Grrrrr! Kung hindi lang mahirap sumakay -- bababa na lang ako!!!”

			Masamang masama ang loob ni Vince. February 14 ang petsa ngayon, Valentine’s Day at birthday pa niya. Tanggap na nga niya na wala siyang date sa araw na ito -- pero ano bang kamalasan ang dumapo sa kanya at nakasabay na naman niya ang kinaiinisang babae.

			“(Sob!) Lord naman! Why, why why?” himaktol nito. “Wala na nga akong gimmick... ni hindi nga ako nag-request ng kahit anong special sa birthday ko... tapos, wala pa nga akong date -- bakit naman binagsakan mo pa ako ng kunsumisyon? Good boy naman ako, diba?”

			Katulad ng nauna nilang pagkakasabay, tulog na tulog na naman ang babae. At katulad din ng dati, kung saan-saan napupunta ang ulo nito habang umaandar ang jeep.

			“Ahhhhh! Bakit naman ganoon? Napakamalas naman nitong birthday kong ito. Ang dami naman taong pwede niyang makakalapit... bakit ako pa?!! Haaiisss! Lord, please... ano bang kasalanan ko’t pinarurusahan Mo ako ng ganito?”

			Napapikit si Vince at napakagat sa labi nang maramdamang humilig sa balikat niya ang ulo ng babae.

			“Ahiiiii! Ayan na naman! (Sob!) Tutulo na naman ang laway nito! Help! Saklolo!”

			Pasimpleng itinulak nito ang ulo para sa kabilang pasahero mapahilig. Pero dahil mahina ang pagkakatulak ay humilig ulit sa kanya ito.

			“WHY? Why me?!!!” nangangalit na singhal nito. “Haaaisss! Ano kaya... ihulog ko na kaya talaga ito -- palabas ng jeep?!!”

			Pagalit na itutulak n’ya sana muli ang ulo nito nang mapansin ang kamay ng lalake sa kabilang tabi ng babae. Nakahawak ito sa hita ng babae at halatang nangtsa-tsansing. Gusto man niyang magwalang-bahala, nanaig ang mabuting-asal ni Vince.

			Tinabig nito ang kamay at sinabihan ang lalake.

			“Pre, respeto naman.”

			Dahil nabisto, napahiya ang lalaki at tuluyang inalis ang kamay. Tumingin ito nang masama, pero hindi natakot si Vince at gumanti ng tingin. Sa huli ay ang naturang lalaki ang nagbawi ng tingin.

			Nang muling babaling ang ulo ng babae ay pinigilan na ito ni Vince at inihilig sa balikat niya.

			Hindi pa nagtatagal ay naramdaman niyang namamasa ang pagitan ng balikat at leeg niya. Kulang na lang na magtitili ito.

			“Oh no! Not again? Yaiikss! Kadiri!!!”

			Nandidiri man ay tinatagan ni Vince na hindi alisin ang ulo ng babae. Ayaw niyang bigyan ng pagkakataon ang maniac na mapagsamantalahan ito.

			“Haaiisss! Lord, ano ba itong pagsubok na ginagawa mo sa akin?!”

			* * * * * * * * * *

			Medyo may kalayuan na ang binabaybay ng jeep nang mapadako ang tingin ni Vince sa kamay ng babae. May hawak itong Tetra pack juice at nangangalahating sandwich.

			Lubos na maawain ang binata at tuluyan ng nabagbag ang kalooban nito.

			“Kawawa naman. G-Gutom na siguro... kaya dito na lang sa jeep kumain...”

			Napalitan ng pag-aalala ang naramdaman niya tungo sa babae. Maingat na inakbayan niya ito at ikinalang ang ulo nito sa balikat upang makatulog ng husto.

			* * * * * * * * * *

			Malapit na sa may Frisco nang maalimpungatan ang babae. Pasimpleng tinanggal ni Vince ang kamay niya sa balikat nito at umusog ng bahagya. Marami na ring bumabang pasehero, kasama na ang manyakis, kaya maluwag na sila.

			Nang mahimasmasan na ito ay pasimpleng itinago ang sandwich at itinapon sa basurahan ang tirang juice.

			“Naku, Ineng,” wika ng isang ginang sa tapat ng upuan nila, “kanina ka pa hinihipuan nung kalapit mong manyakis. Mabuti na lang at kalapit mo itong mabait na lalaking ire.”

			Naguguluhang napatanong ang babae, “A-Ano po, Ma’am? May nanghihipo po sa akin?”

			“Oo! Kaninang habang tulog na tulog ka! Natatakot akong sitahin dahil malaki at mukhang brusko yung mama. Mabuti na lang at kalapit mo s’ya,” sabay turo kay Vince, “at sinita ‘yung mama!”

			Napatingin ang babae kay Vince, “Naku, thank you po... thank you!”

			“Akala ko nga ay magsusuntukan silang dalawa,” dagdag ng ginang, “Galit yung manyakis pero nakita niyang hindi natatakot sa kanya itong binata.”

			“Naku, muntik pa pala kayong napaaway nang dahil sa akin. Maraming-maraming salamat po ulit!”

			Tumango si Vince, “Wala ‘yon. Ingat ka lang ngayon. Kung maaari, h’wag kang matutulog sa biyahe. Marami na kasing salbahe at mapagsamantalang tao sa panahong ito.”

			Pagkasabi nito ay lumihis na nang tingin si Vince. Tapos na ang lahat. Ayaw na niyang magkaroon pa ng kaugnayan sa babae.

			* * * * * * * * * *

			Nakakatuwa nga siya,” pagpatuloy ng ginang habang itinuturo si Vince, “aba’y kabait na bata! Akalain mong inihilig niya ang ulo mo sa balikat n’ya para makatulog ka nang husto. Magkakilala ba kayo?”

			“Naku, hindi po,” nahihiyang sagot ng babae.

			Sandaling tumingin at umiling-iling naman si Vince. Pagkatapos noon ay tumingin na naman ito sa malayo.

			Naramdaman ng ginang na ayaw ng makipag-usap ni Vince kaya tumigil na ito.

			Pagdating sa EDSA ay nagbabaan na ang karamihang sakay, maliban kina Vince at ang babae.

			Malapit na sa Project 7 nang magiliw na nagsalita ang babae.

			“B-Bossing... thank you ulit sa tulong mo kanina.”

			Tumango lang si Vince pero hindi tumingin o nagsalita.

			Nakangiting nagpatuloy ang babae. Pinipilit na makahulihan ng loob si Vince.

			“Hi! Hi! Hi! Inalalayan mo pa pala akong matulog. Nakakahiya naman sa iyo... sobra-sobra na ang ginawa mo. P-Pero, thank you ulit. Bahala na si God sa iyo... a-alam ko naman... love N’ya ang mga taong katulad mo! Aba! Bibihira na ang mga taong mababait na kapareho mo.... at POGI PA! Hi! Hi! Hi! Salamat ulit.”

			Walang kabuhay-buhay na sumagot si Vince habang hindi pa rin tumitingin, “(Sigh!) Wala ‘yon. Kalimutan mo na ‘yon.”

			Pagkatapos ay muli na naman siyang tumingin sa malayo.

			Halatang naalangan ang babae at pansamantalang nanahimik. Pero makikitang gustong makilala si Vince. Maya-maya ay may naisip ito at nagkandakumahog na binuksan ang kanyang bag at kinuha ang wallet.

			“B-Bayad ka na ba?” masiglang tanong nito. Dahil bukas ang bag, naghulugan ang mga gamit nito.

			“Ayy, ayyy... Hi! Hi! Hi! Ang clumsy ko talaga ngayon!” wika nito, habang ibinabalik ang mga laman ng bag.

			“B-Bossing... bayad ka na ba?” tanong muli nito.

			Pairap na tumingin si Vince bago sumagot.

			“(Sigh!) Oo,” sabay itinutok muli ang atens’yon sa malayo.

			Nawala ang saya sa mukha ng babae. Tila naunawaan nito na ayaw makipag-usap ni Vince at nanahimik na lang.

			* * * * * * * * * *

			“Mama, para!” hiyaw ng babae habang patuloy pa ring inaayos ang mga gamit.

			Nang bumaba ang babae ay lalong umiwas ng tingin si Vince.

			“Mahirap na,” naisip nito, “baka humirit na makipagkilala pa... di bale na lang!”

			Pero hindi pa nakakalayo ang jeep nang namataan niya ang wallet ng babae sa sahig. Napatingin si Vince sa driver. Nakita niyang masama ang tingin nito sa wallet at mukhang walang balak isoli.

			Napailing si Vince at nagdesisyon.

			“PARA!!!”

		


		
			3  
Matchy Matchy!

			  * * * * * * * * 

			The way through a man’s heart 
is through his stomach”

			 * * * * * * * *  

			Pagkatigil ng jeep ay mabilis na inabot ni Vince ang wallet at dali-daling bumaba. Nakita niya ang pagkadismaya at panghihinayang sa mukha ng driver.

			“Hah! Tama ako... balak tirahin nung drayber itong wallet!”

			Sa kalayuan ay nakita niya ang babae habang dahan-dahan itong naglalakad. Agad siyang tumakbo papunta dito.

			“Miss! Miss!”

			Gulat na napalingon ang babae. Nakilala agad nito si Vince.

			“B-Bossing... bakit?” nagtatakang tanong nito.

			Hinihingal na iniabot ni Vince ang wallet.

			“Huh! Ang wallet ko!?? Saan mo nakuha ito?”

			“Hah! Hah! Na-Nahulog sa iyo sa jeep!” hingal na sagot ni Vince. “Ka-Kanina... pag bayad mo! Hah! Hah!”

			Sa tuwa ng babae ay mahigpit na yumakap ito sa kanya. Sa bilis ng pangyayari ay hindi na nakaiwas si Vince.

			“Weeee! Thank you, thank you!!! Kung nagkataon -- NGANGA ako nito nang isang buwan!!!”

			“Uh...uhmm...” ang nasabi na lang ni Vince. Hindi nito malaman ang gagawin sa situwasyong kinakaharap.

			“Grabe... ang bait-bait mo!!!” pagpapatuloy ng babae, “Ano ka ba... guardian angel ko... member ka ba ng Avengers o Justice League?” wika nito. “Ilang oras pa lang ang nakakaraan... pero ang dami-dami mo nang nagawang tulong sa akin! Paano kaya ako makakabayad ng utang na loob sa ‘yo?”

			“Uhmm... ahhh... ahhh...wala ‘yon! Okay lang ‘yon!” sagot ni Vince habang nagpupumilit pa rin na makaalpas.

			“Ayy, naku... hindi na ako papayag ng ganyan,” sagot ng babae habang pansamantalang niluwagan ang pagkakayakap para tingnan sa mukha si Vince, “dapat makabawi ako kahit papaano.”

			Nalilito si Vince. Hindi niya akalain na aabot sa ganito ang ginawa niyang pagtulong -- lalo na ang yakapin siya!

			“Tara, kain tayo... ako ang taya!” patuloy ng babae. “Dito ka rin ba nakatira?”

			Sa wakas ay nakaalpas si Vince sa pagkakayakap.

			“Uhmmm! Oo... pero sa Bansalangin ako... sa dulo.”

			“Tamang-tama! Treat kita dun sa Aling Marina’s Eatery. Hoy! ‘Wag mong ismolin ‘yun. Malinis doon at yung bopis nila -- something to die for!”

			“A-Alam ko... madalas din akong kumakain doon,” sagot ni Vince.

			‘Yun naman pala,” tili ng babae sabay hinampas ng malakas si Vince sa balikat. “E, di tara na!”

			“Arekup!” hiyaw ni Vince. “Grabe naman sa lakas ang hampas mo, a! Muntik na yatang mawala ang baga ko doon!”

			“Hi! Hi! Hi! Joker ka din pala. Akala ko kanina... masungit ka! Hindi naman pala! Ummmm... mukhang seryoso lang! (Giggle!) O, ano... tara eats na tayo! Tamang-tama... birthday ko ngayon... parang ito na ang handa ko. Biruin mo, birthday ko na -- Valentine’s day pa... tapos... huhuhu!... ni wala akong date? Siguro, hulog ka ng langit para may maka-date ako ngayong araw na ito! Hi! Hi! Hi! Tara na!”

			“Anoooo?! Ka-birthday ko pa ang lukaret na ‘to,” hinagpis nito, “susmaryosep, wala na bang katapusan ang kamalasan sa araw na ‘to?! OMG... ang kapal ng mukha n’ya! Imagine... niyayaya pa akong kumain? Aarrgghh! Ano s’ya -- HILO!!!”

			Tatanggihan na niya ang alok nang napatingin siya sa mukha ng babae. Biglang nabaliktad ang lahat ng plano nito. Salubungin ba naman siya ng isang pagkatamis-tamis na ngiti mula sa nakakabighaning kagandahan.

			“Kakain? A, e... di s-sige ba... tara!” sagot niya.

			Halatang kilala ang babae sa kainan dahil magiliw itong sinalubong ng may-ari. Nagbulungan pa ang dalawa bago tinawag si Vince para maupo na.

			“Hi! Hi! Hi! Omorder na ako para sa atin!” wika agad ng babae pagkaupo nila. “Bopis, pork chop saka sabaw! Okay na ba sa iyo ‘yun?”

			Tumango-tango lang si Vince.

			“Anong gusto mo, kape... o BEER?” pilyang tanong nito.

			[image: Image]

			“K-Kape na lang.”

			“Owwws, totoo? Ayaw mo ng beer...o sobrang maaga pa sa iyo? Hi! Hi! Hi!”

			“Kape lang... hindi ako umiinom.”

			Nanlaki ang mga mata ng babae bago muling tumawa.

			“Wow! Good boy ka pala... ‘di ka umiinom! Daig pa kita... ako umiinom! Hi! Hi! Hi!”

			Hindi kumibo si Vince.

			“Ano nga pala ang pangalan mo?” tanong ng babae. “Hi! Hi! Hi! Nagde-date na tayo... hindi pa kita kilala!”

			“Hindi naman date ito...”

			“Hi! Hi! Hi! Joke lang! Ikaw naman... masyadong seryoso. Bakit, may jowa ka na ba -- may magagalit ba?”

			“W-Wala...”

			“Oh, wala naman palang magagalit -- sakyan mo na lang ang trip ko! Saka... maganda naman ako, diba?”

			Napatango si Vince.

			“Hi! Hi! Hi! Jackpot ka nga sa akin -- para kang tumama sa lotto! Anyways, kunwa-kunwarian lang namang... para lang masabing... may date tayong dalawa ngayong Valentine’s day. Hi! Hi! Hi! One day lang naman... e, di bukas -- break na tayo! (Giggle!)

			Hindi napigilan ni Vince ang mangiti.

			“Grabe! Lalo ka palang guma-gwapo kapag ngumingiti ka!” tili ng babae.

			Tuluyan ng natawa si Vince, “Hmmmp! Ganyan ka ba talaga mambola sa mga tumutulong sa iyo?”

			“Hindi, a! Hihihi! Sa mga pogi lang na katulad mo!”

			Napatingin si Vince sa kausap. Sumisikat na ang araw kaya lalo niyang napagmasdan ito. Kahit wala na itong make-up ay kitang-kita ang angking kagandahan nito. Kaayaaya at napakaamo ng mukha nito. Hindi nakakasawang tingnan kahit matagal. Bukod pa dito, mapagbiro, masayahin at palagi itong nakangiti. Sa sandaling oras na magkasama sila ay gumaan agad ang loob niya dito.

			“Huy! Natulala ka na naman, d’yan!” sabi nito habang pinipitik-pitik ang mga daliri sa may mukha niya.

			“VINCE!”

			“Hah?” nagtatakang tanong ng babae.

			“Vince... Vince ang pangalan ko. Vince Montenegro!”

			Nangiti ang babae, sabay inabot ang kamay, “VINA. Vina naman ako. Vina Alegre.”

One Day Contract

			  * * * * * * * * 

			“We are born in one day. We die in one day. We can change in one day. And we can fall in love in one day. Anything can happen in one day!”

			* * * * * * * *  

			Habang nagkukwentuhan sila, palihim na inoobserbahan ni Vince ang kaharap. Kalog ito, masaya, madaldal at natural na natural lang kung kumilos at magsalita. Walang arte, walang kaek-ekan sa sarili. Pati kung tumawa ito ay bigay na bigay. Walang poise, ika nga. Kung makikita silang dalawa ng ibang tao, aakalain ng mga ito na matagal na silang magkakilala.

			Hindi mapigilan ni Vince maaliw sa kausap.

			“V-I-N-C-E... Vince ang pangalan mo...” simula ni Vina, “V ang simula -- pareho din ng pangalan ko! Wow, grabe... match na match tayo. Iba talaga si God kapag nag-match-maker. Hi! Hi! Hi! Swerte ko naman!”

			“Teka, teka... nagkakilala lang tayo... wala namang...”

			Pabiro siyang hinampas ni Vina, “Sus, ikaw naman... masyado kang serious. Biro lang! Pagbigyan mo na ako... tutal, birthday ko naman. Kunwa-kunwarian lang -- walang basagan ng trip! Teka, teka... kailan nga pala ang birthday mo?”

			Nabigla si Vince at hindi nakasagot. Ayaw niyang malaman ng babae na pareho sila ng birthday nito.

			“Huy, tinatanong kita -- anong petsa ng birthday mo?” muling tanong nito.

			Magsisinungaling sana si Vince pero mabilis na naka-pick-up ang kaharap.

			“Ahiiii! Alam ko na -- BIRTHDAY MO RIN NGAYON!!!” tili nito. “Valentine’s day din ang birthday mo -- kaya ‘V’ rin ang simula ng pangalan mo!!! Tama ako, diba... diba?!!”

			Natawa na lang si Vince at napatango.

			Halos magtatalon sa tuwa si Vina at tuluyan ng kumanta, “Happy birthday to us, happy birthday to us...”

			“Huy, ano ka ba -- itigil mo nga yan!” pilit na inaawat ito ni Vince. “Pinagtitinginan na tayo ng mga tao dito -- hindi ka ba nahihiya?!”

			“Sus, bayaan mo ang mga ‘yan! Inggit lang sila. Hi! Hi! Hi! Saka, kilala naman ako ng mga ‘yan. Sanay na sila sa akin.”

			Iginala ni Vince ang mga mata. Nakangiti ang mga ito at nage-enjoy lang na panoorin sila.

			“Wow,” pagpapatuloy ni Vina, “... akala ko, ito na ang pinakamalungkot kong birthday -- hindi pala! Ito pala ang magiging pinaka-masaya kong birthday. Hindi ako makapaniwalang... ‘yung naka-destining soulmate ko -- na-meet ko ngayon. Hindi lang ‘yun -- pogi na, macho pa... at ka-birthday ko pa! Hi! Hi! Hi!”

			“H-Hindi naman tayo mag...” aangal sana si Vince pero pinigilan siya.

			“Hep, hep, hep! Sinabi ko na -- h’wag mo nang kontrahin. Ngayon lang naman ito. Hi! Hi! Hi! Enjoyin na lang natin-- tutal, birthday naman nating pareho. Wala namang mawawala... kung magkukunwari tayong... mag-syota! One day contract lang -- wala namang mawawala, diba?” pagkasabi nito ay masiglang nagsayaw ito sa kinauupuan habang kumakanta.

			Natawa na lang si Vince at napatango. Kahit gaano ka-weird ang pangyayari, hindi naman niya maitanggi na naaaliw siya at nagkaroon ng kulay ang birthday niya.

			“Hahaha! Once day contract, okay ‘yun, a!” natatawang nasabi nito sa sarili. “Abnormal din ang babaeng ito. Walang kak’yeme-k’yeme at napaka-harot!”

			Sandaling napatingin ito kay Vina habang patuloy na nagsasayaw mag-isa.

			“At least, naging kakaiba ang birthday kong ito. Imbes na bokya ako ngayon... kahit papaano... naging masaya ito. At... nagkaroon ako ng super-hot na ka-date ngayong Valentine’s day -- kahit isang araw lang!”

			Hindi nito mapigilan ang tumawa ng malakas, “Ha! Ha! Ha! Ha!”

			Napatigil sa pagsasayaw si Vina nang marinig ang malakas na halakhak ni Vince.

			“Huh! Anyare dun? Hindi kaya nasisiraan na ng ulo ‘yun? Hi! Hi! Hi! Hindi siguro nakayanan... ang super-ganda ko!

			“Burpp!”dumighay ng malakas ni Vina. “Hi! Hi! Hi! Sori, sori! Pasens’ya ka na at napaka-taklesa ko. Sobra kasi akong nabusog!”

			“Okay lang!” sagot ni Vince. “Ako din naman. Tama ka, the best talaga ang bopis ni Aling Marina.”

			“Sinabi mo pa!” natatawang sumangayon ni Vina.

			“O, bakit ka d’yan tumatawa?”

			“Hi! Hi! Hi! Kasi naman... ibang klase din naman itong handa ng birthday natin -- BOPIS!”

			“Ha! Ha! Ha! Oo nga ano!” sangayon ni Vince at nakisakay na rin, “First date ni Vince at Vina... araw ng mga puso -- isang dakilang araw! Ang ang kinain nila.... tan-tara-dan -- BOPIS!”

			“Hi! Hi! Hi! Napaka-romantic, diba? “GRABEEEE!!! Ang cheap natin!!!”

			* * * * * * * * * *

			“Teka, teka... matanong kita,” wika ni Vina, “ang ibig mong sabihin... yang gandang lalaki mong ‘yan -- zetlog ka ngayong Valentine’s day? Anyare -- broken hearted ka ba?”

			“Hindi, a!” tanggi ni Vince.

			“Choosy?”

			“H-Hindi...”

			“Hindi maka-move-on?”

			“Hindi, hindi -- teka, ano ba ito, interrogation?”

			“Hi! Hi! Hi! Cool ka lang... nagtatanong lang naman ako. Curious lang! Mmmm... hindi ka naman -- BAKLA?

			“Hindi, hindi! Huy, tigilan mo na nga ito.”

			“E, bakit nga wala kang date ngayon?”

			“Haaaiiisss! Nagkataon lang. Saka, hindi ko naman type ‘yung magsyo-syota lang dahil Valentine’s lang. Hindi naman ako ganoong kadesperado!”

			“Mmmm... sabagay, tama ka doon. Ako ngang -- super hot at super ganda... wala ring date ngayon -- ikaw pa! At least... swerte mo ngayon at -- na-meet mo ako!”

			Natawa na lang si Vince.

			“Akalain mo... pareho pala tayong suki dito... pero di man lang tayo nagkita kahit minsan!” pagpapatuloy ni Vina.

			“Huh? Paano mo naman nasabing hindi tayo nagkita man lang? Malay mo, nagkita tayo... pero hindi natin napansin ang isa’t isa.”

			“Imposibleng mangyari ‘yun,” kontra ni Vina. “Hampasabol!”

			“Bakit naman?”

			“Kasi po... super-ganda ko -- imposibleng hindi mo ako mapansin. Samantalang, ikaw naman ay... mmmmm... medyo-medyo pasado na ang kapogian... para mapansin ko! Hi! Hi! Hi! Charot lang!”

			“Ahiiiii! Grabe ka talaga sa pagka-conceited -- wala akong masabi!”

			“Bakit? Nagsasabi lang naman ako ng totoo -- inggit ka lang!”

			“Sige na, sige na... panalo ka na!”

			“Hi! Hi! Hi! Syempre pa! O, sige na... mabalik tayo sa usapan natin kanina. Bakit nga ba hindi man lang tayo nagkikita dito -- e, hindi naman kalakihan itong karinderia? Hmmmm... anong oras ka ba kumakain dito?”

			“Madalas kasi, sa tanghali ako kumakain dito... bago pumasok,” paliwanag ni Vince.

			“Tuwing tanghali? Mmmm, kaya pala! Karaniwan kasi, ganitong oras ako kumakain dito... tapos dire-diretsong sweet dreams na ako. Teka, ano bang trabaho mo?”

			“Design Artist... pero freelancer.”

			“Design Artist... freelancer? Ano ‘yun?”

			“Uhmmm... yung gumagawa ng mga ads sa dyaryo, magazine saka sa TV...”

			“Ahhhh... Oo, gets ko na! Parang ikaw yung gumagawa ng design, yung nagko-conceptualize... diba?”

			“Tama! Paano mo na-gets agad?”

			“Bakit... mukha ba akong shunga-shunga? Hi! Hi! Hi! Meron kasi akong... uhummm...  kaibigan na ganyan din ang trabaho kaya medyo nakuha ko agad. Pero... ano yung freelancer? Ibig bang sabihin noon... libre ka lang?”

			“Ha! Ha! Ha! Hindi! Ang ibig sabihin noon ay... hindi ako permanenteng empleyado ng isang kompanya. Kinukuha lang nila ako kapag may ipagagawa silang trabaho.”

			“Ah, ganoon?” sagot ni Vina na saglit napaisip, pagkatapos ay biglang bumanat.

			“Ngek! Ibig bang sabihin noon -- no work, no pay... kapag walang trabaho -- nganga ka?”

			“Ha! Ha! Ha! Ganoon na nga. Pero, mas okay sa akin ang ganitong set-up... hindi ako tied-up nang otso-oras -- ayoko kasi ng ganoon. At least dito -- libre ako kung kailan ko gusto magtrabaho at hindi. ‘Yun nga lang, dapat medyo double-time sa pagtatrabaho. Kapag sinuwerte... mas malaki ang kinikita ko... doble -- at minsan triple pa.”

			Tumango-tango si Vina.

			Si Vince naman ang nagtanong.

			“Ikaw, Vina... ano naman ang trabaho mo?”

			“Hi! Hi! Hi! Freelancer din!”

			“Hah? Freelancer din? Anong klaseng...?”

			“GRO!”

Eh, Ano Kung GRO?

			“O, bakit yata natulala ka na d’yan?” tanong ni Vina dahil hindi agad nakaimik si Vince.

			Ibinukas ni Vince ang bibig pero walang boses na lumabas.

			Natawa naman si Vina.

			“Bakit, ngayon ka lang ba nakakilala ng GRO?” patuloy nito. “O, hostes, call girl, belyas... o kung ano man ang gusto mong itawag dito? Hi! Hi! Hi!”

			Waring namalikmata si Vince, nag-isip ng maidadahilan, “A, e... hindi, hindi. Ummm, ano... ahhh... naisip ko lang... kaya ka pala laging inaantok o tulog sa jeep.”

			“Hi! Hi! Hi! Galing mo mag-adlib, a! Pati ‘yung pagiging antukin ko sa jeep... naisip mo pa -- e, dalawang beses pa lang halos tayo nagkakasabay. (Giggle!) Ayaw mo pang amining... nagulat ka nang sabihing kong GRO ako... diba?”

			Hindi muling nakasagot si Vince sabay umiwas ng tingin.

			“Hi! Hi! Hi! ‘Yang paiwas-iwas ng tingin -- tanda ‘yan na guilty ka!! Naku, p’wede ba -- h’wag ka nang ma-guilty pa d’yan!” pagwawalang-bahala ni Vina. “Okay lang, sanay na ako.”

			“P-Pasens’ya ka na. Nagulat kasi ako na...”

			Itinuloy ni Vina ang sasabihin ni Vince.

			“... na hindi ako nahihiyang amining... GRO ako -- na hindi ko ito itinatago?”

			Nahihiyang napatango si Vince.

			Medyo nagseryoso ang mukha ni Vina.

			“(Sigh!) A-Ayoko kasing nagkukunwari o manloko ng tao,” wika nito. “A-Ayokong maglihim... o magtago ng sekreto. Kung kaibigan kita o kahit ano pa man, gusto kong tanggapin mo ako... bilang ako.”

			Nagpatuloy ito, “Ano pang sense kung itatago ko ang pagiging GRO ko. Sooner or later, malalaman mo din naman ito -- so anong point? Tanggap ko naman na... mababa ang tingin ninyo sa mga katulad ko. Kung ililihim ko’t malalaman mo rin -- siguradong mas lalo pang bababa ang pagtingin mo sa akin. Tama ba ako?”

			Paiwas na tumingin si Vince pero hindi kumibo.

			“Syempre, nahihiya din ako. Sino ba naman ang magiging proud kung ganito ang trabaho mo. Pero, hindi ko naman ginusto ang maging ganito. Kaya lang... (sigh!)... wala, e... talagang ito ang ibinato sa akin ng buhay. Sabi ko nga... hindi din ako proud... pero, kahit papaano... nabubuhay ako ng sarili kong kayod... na hindi galing ang kinakain ko... sa pagnanakaw o pangungulimbat.”

			“V-Vina... pasens’ya ka na...”

			Ahiiiiii! Stop, stop, stop!!!” biglang b’welta ni Vina, “tama na kaya ang drama! O, tapos na -- finish na... magkakilala na tayo... pati na ang lamang-loob natin! Hi! Hi! Hi! Ang tanong... friends pa rin ba tayo o iu-unfriend mo na ako?”

			“Friends... syempre, friends pa rin! Actually... diba mag-jowa tayo ngayon?”

			“Uuuuyyy... tanggap na n’yang mag-jowa kami!” tukso ni Vina.

			“Hah! Hindi, ano... kunwari lang, diba? Biru-biruan lang... saka ‘tong araw lang na ito...”

			Nagulat si Vince sa sumunod na ginawa ni Vina. Lumapit ito at dinampian siya ng halik sa labi.

			“O, ayan, ha --- first date pa lang, naka- first kiss ka na! Hi! Hi! Hi! Para naman maging very memorable ang pagiging mag-jowa natin ngayon -- kahit isang araw lang!!!

			* * * * * * * * * *

			Naiiling na natatawa si Vince tuwing sumasagi sa isip ang mga nakaraang kaganapan. Hindi nito malimutan nang yakapin siya ni Vina pati na rin nang dampian ng halik sa labi. Hindi maiwasang haplusin ang labi niya. Saglit lamang pero hanggang ngayon ay nananariwa pa rin ito sa kanya. Nagbabalik-balik sa isipan niya pati ang napakaamong mukha nito.

			Damang-dama pa rin niya ang lambot ng katawan nito habang nakayakap sa kanya. Hindi niya maikailang nakadama siya ng kakaiba habang magkayakap sila. Pati ang mabangong amoy nito ay nanariwa pa rin sa isip niya.

			Napabilib siya sa pagiging totoo at pranka nito. Hindi ito maarte at walang kaplastikan sa katawan, bukod pa sa pagiging mak’wento, mapagbiro ito at masayahin. Walang ‘dull moments’ ika nga habang magkasama sila.

			Hindi rin nito itinago o ikinahiya ang pagiging GRO. Tanggap ang kapalaran niya at walang ibang sinisisi.

			“(Sigh!) Ibang klaseng babae. Makulit, magulo, nakakaintriga... pero, sa kabilang banda... nakakatuwa... at sobrang masarap kasama!”

			Hindi nito maiwasang ikumpara ito sa mga kakilala niyang mga babae.

			“(Sigh!) Ho-hummm!  Oo nga -- GRO nga siya... pero, mas matino pa siya kaysa sa mga iba kong kakilalang babae. Kung tutuusin nga, napipilitan lang siya... dahil ‘yun ang trabaho n’ya... ‘di katulad ng iba na...”

			Napaisip ito at napailing. Hindi akalaing ang iniiwasan niyang mangyari -- ay nangyari. Hindi lamang sila nagkakila ni Vina pero naging malapit pa ang loob sa isa’t isa sa sandaling oras lang. Naging girlfriend pa nga niya ito -- kahit isang araw lang!

			Si Vina. Isang GRO.

			Kahit sa panaginip, hindi inakala ni Vince na magkakaroon siya ng isang kaibigang GRO. Kakilala at kabatian, siguro p’wede, pero bilang isang kaibigan -- malabo, napaka-imposibble. Hindi dahil mababa ang pagtingin niya dito pero dahil magkaiba ang mundong ginagalawan nila. Hindi siya mahilig magpunta sa mga club o bar. Hindi din siya umiinom. Bahay at trabaho lang ang schedule niya sa araw-araw. Paminsan-minsan ay gumigimik kasama ang ilang mga bardada o kamag-anak. ‘Yun na ‘yon. Malayong-malayo sa mundo ni Vina.

			Magtatagal kaya ang pagkakaibigan nila o parang bula lang itong mawawala?

Jeepney Love Story

			[image: Image]

			Nagtataka si Vince dahil sa nakikita niyang kumakaway sa harapan ng dumarating na jeep. Nang malapit na ito ay saka lang niya namukhaang si Vina ito at tinatawag siya.

			“Vince! Vince!” hiyaw nito. “Yuhooooo! Dito, dito!”

			May nagtangkang sumakay sa harapan pero pinigilan ito ni Vina.

			“Ooopss! Sori, sori, manong... reserve na po ito! Ayun na po ang sasakay.”

